


MALTA





KAMRA TAD-DEPUTATI






KUMITAT PERMANENTI DWAR L-AFFARIJIET TAL-FAMILJA
(Rapport Uffiċjali u Rivedut)



IT-TLETTAX-IL PARLAMENT




Laqgħa Nru 8
L-Erbgħa, 13 ta’ Frar 2019







Stampat fl-Uffiċċju tal-Iskrivan
Kamra tad-Deputati
Malta




Prezz €2.50











IT-TLETTAX-IL PARLAMENT






KUMITAT PERMANENTI DWAR L-AFFARIJIET TAL-FAMILJA






Laqgħa Nru 8
L-Erbgħa, 13 ta’ Frar 2019








Il-Kumitat iltaqa’ fil-Parlament, il-Belt Valletta, fil-5.25 p.m.





Talba


























MINUTI

IĊ-CHAIRPERSON (Onor. Rosianne Cutajar): Niskużaw ruħna talli bdejna aktar minn nofs siegħa tard imma jiddispjaċini ngħid li l-Membri tal-Oppożizzjoni ta’ dan il-Kumitat baqgħu ma tfaċċawx! Nixtieq nirringrazzja lill-Onor. Karl Gouder talli ngħaqad magħna għax li kieku ma ġiex ma konniex nistgħu nibdew. Dawn huma affarijiet inaċċettabbli fl-opinjoni tiegħi! Nistenna aktar serjetà, speċjalment meta wieħed iqis in-natura tas-suġġett li se nkunu qed niddiskutu llum.

Il-Minuti tal-laqgħa Nru 6 li saret nhar l-Erbgħa, 30 ta’ Jannar 2019 ġew ikkonfermati. 

IMĠIBA ABBUŻIVA MIT-TFAL FIL-KONFRONT TAL-ĠENITURI JEW ADULTI - KONTINWAZZJONI

IĊ-CHAIRPERSON: Ngħaddu minnufih għas-suġġett tal-lum u nsejjaħ lis-Sinjura Pauline Miceli, Kummissarju għat-Tfal, sabiex taqsam magħna l-expertise tagħha vis-à-vis is-suġġett li se nibdew niddiskutu. 

IS-SINJURA. PAULINE MICELI (Kummissarju għat-Tfal): L-ewwel nett nixtieq nirringrazzjakom tal-istedina. Dan huwa suġġett li aħna konxji ħafna tiegħu, forsi billi dejjem nitkellmu dwar id-drittijiet tat-tfal imma din id-darba għandna quddiemna aggressjoni mit-tfal fuq l-adulti. Hawnhekk għandna wkoll il-perspettiva tad-drittijiet tat-tfal. Se nibda billi ngħid x’inhuma l-prinċipji ewlenin li fuqhom hija bbażata l-Konvenzjoni għad-Drittijiet tat-Tfal. Dawn huma l-proviżjoni tas-servizzi li għandhom bżonn it-tfal. Pereżempju l-iktar tnejn importanti huma l-edukazzjoni u s-saħħa, li t-tfal kollha li jgħixu Malta huma intitolati għalihom. Għandek ukoll il-protezzjoni minn kull xorta ta’ abbuż, mhux biss fil-familja imma anke barra l-familja. 

Prinċipju u pilastru ieħor importanti ħafna, li llum iktar minn qatt qabel qed nagħtuh l-importanza tiegħu, huwa l-parteċipazzjoni tat-tfal fl-affarijiet kollha li se jaffettwahom tajjeb jew ħażin. Kull liġi, kull azzjoni politika, tista’ taffettwa lit-tfal, u allura aħna, bħala avukati tat-tfal, nippretendu li jkollhom il-vuċi tagħhom biex isemmgħu leħinhom fid-deċiżjonijiet kollha, kemm fid-dar kif ukoll fil-familja. Min huma dawn l-istakeholders kollha li qegħdin jaħdmu biex id-drittijiet tat-tfal jiġu mħarsa u biex naraw li t-tfal jitrabbew tajjeb u jitilgħu f’adulti responsabbli u biex ikollhom tfulija tajba u kuntenta? L-ewwel u qabel kollox huma t-tfal infushom. Qiegħda nieħu gost li l-liġi l-ġdida tal-protezzjoni tat-tfal hija bbażata fuq il-prinċipju tal-aħjar interessi tat-tfal u fuq il-vuċi tat-tfal. Dawk huma żewġ affarijiet li aħna mbuttajna għalihom sabiex jidħlu fil-liġi. Imbagħad għandek il-ġenituri, li t-tfal huma dipendenti fuqhom minn qabel it-twelid. It-tielet stakeholder huwa l-Istat, li huwa wieħed mill-pilastri li jipprovdi ħafna mis-servizzi għat-tfal. U r-raba’ hija l-komunità li fiha qed jitrabbew u jgħixu t-tfal tagħna.

Dan is-suġġett ftit huwa riċerkat u ma tantx insibu riċerka fuqu. L-aktar li hemm riċerka hija fl-Istati Uniti u fil-Kanada. Dan ġej mill-fatt li ma kinux jemmnu li t-tfal kapaċi jkunu aggressivi fuq il-kbar, b’mod partikolari fuq il-ġenituri tagħhom. Barra minn hekk, meta ssir vjolenza fuq il-ġenituri, id-dinamika ta’ bejniethom tkun waħda kumplessa u l-ġenituri jispiċċaw jaħsbu li din se tirrifletti fuqhom li bħala ġenituri mhumiex tajbin. Jibdew jibżgħu li se jeħdulhom it-tfal għax ma kinux ġenituri tajba. Kif għedt dawn l-istudji huma sporadiċi ħafna imma llum qed jingħataw daqsxejn aktar attenzjoni. Issa mill-istudji li għandna jidher li l-aggressjoni fuq il-kbar u fuq il-ġenituri ssir l-aktar meta t-tfal ikunu adoloxxenti. Però ma tibdiex minn hemm imma tibda minn snin qabel b’affarijiet żgħar. Ovvjament l-aktar li timmanifesta ruħha u tkun l-aktar qawwija hija bejn l-14 u t-18-il sena, l-iktar snin tal-adoloxxenza li huma snin turbolenti għax ikollhom issues oħra ta’ disengagement minn mal-familja, għax ikollhom l-eżamijiet u għax ikunu qegħdin jikbru. Dawn huma l-issues li niltaqgħu magħhom. Fil-fatt kif jaqbżu t-18-il sena qishom jibdew jimmaturaw xi ftit u l-aggressjoni lejn il-ġenituri tagħhom tibda tonqos. Naturalment imbagħad jista’ ikun hemm traits oħra li jistgħu jirriżultaw f’adulti li jkunu aggressivi ma’ adulti oħra.  

F’Malta għandna l-Gender-Based Violence and Domestic Violence Act li għaddiet ftit tax-xhur ilu. Għandek diversi tipi ta’ abbuż imma l-aktar komuni li aħna nassoċċjaw ma’ vjolenza domestika huwa s-swat. Għandek il-fiżiku, fejn għandek daqqiet ta’ ponn, tkissir ta’ affarijiet u t-twaddib ta’ oġġetti lejn xi ħadd, vjolenza fiżika li tidher u li tikkawża ħsara fiżika. Imma mbagħad għandek l-abbuż psikoloġiku fuq il-kbar u fuq it-tfal, li dawn tal-aħħar ibatu ħafna minnu. Għandek ġenituri, adulti u għalliema li l-ħin kollu jgħajtu mat-tfal u jgħajruhom li mhuma tajbin għalxejn! Dawn ikun mingħalihom li qed itellgħuhom fid-dixxiplina, però fir-realtà jkunu qed jabbużaw minnhom għax ikunu qed ikissrulhom il-personalità tagħhom u jkunu qegħdin jumiljawhom, l-iktar meta jiġu biex jiddixxiplinawhom. 

Għandek ukoll abbuż emozzjonali, rikatti u jgħidulhom li ma jħobbuhomx. Allura t-tfal jibdew jigdbu bl-addoċċ. Min-naħa l-oħra t-tfal malajr jitgħallmu ċerti mind games li jilagħbu l-kbar u allura meta t-tfal jindunaw b’dak li qed jagħmlu magħhom il-kbar, huma wkoll jibdew jagħmlu bħalhom. Ħafna drabi, fl-adoloxxenza nsibu adoloxxenti li jibdew jisirqu għax ikollhom il-vizzju tal-logħob. Fil-fatt għandna tfal li huma lagħaba. Għandna adoloxxenti li jibdew jabbużaw mid-droga u allura jkollhom bżonn il-flus. Dawn l-adoloxxenti jispiċċaw iżarmaw lill-ġenituri tagħhom. Dak huwa abbuż ukoll. Min huma dawn l-adoloxxenti li qed nitkellmu dwarhom? Ħafna drabi dawn ikunu neqsin mill-affezzjoni u minn dawk l-affarijiet li wieħed ikun jista’ jirrelata b’mod pożittiv magħhom. U allura nsibu li dawn mhumiex kapaċi jesprimu l-emozzjonijiet tagħhom. Ikollhom ħafna rabja u ma jurux kompassjoni, qishom ma jempatizzawx ma’ dak li jkun. Qishom ikunu qed jieħdu gost jaħqru lil ħaddieħor imma dawn huma adoloxxenti b’ħafna frustrazzjoni bottled up ġo fihom! 

Dawn l-adoloxxenti jkunu neqsin mill-ħiliet soċjali. Jista’ jkun li qatt ma jkunu tgħallmuhom mid-dar jew inkella jkunu ħaduhom mill-kumpanija li jkunu qed jagħmluha magħhom, jew inkella mill-iskola jew minn tfal oħra li jkunu magħhom. Naraw li dawn it-tfal ikunu jħobbu jisfidaw u bl-imġiba tagħhom iħarbtu klassi u dejjem itellfu. Dawn huma sintomi li juru li t-tfal, jekk ma niħdux ħsiebhom se jsiru aggressivi mal-ġenituri tagħhom u ma’ adulti oħra. Din il-problema ma nsibuhiex biss fis-subien imma nsibuha wkoll fil-bniet, għalkemm dawn tal-aħħar juruha b’metodi differenti. Fil-fatt is-subien jagħtu d-daqqiet ta’ ponn imma wara ftit jgħaddilhom filwaqt li l-bniet, u din narawha speċjalment fis-sekondarja, jużaw ilsienhom biex ikunu aggressivi. 

Is-suġġett huwa fuq l-imġiba aggressiva miż-żgħażagħ u l-adoloxxenti fuq il-kbar, jiġifieri fuq il-ġenituri jew fuq l-għalliema. Issa ħafna drabi jkunu l-ommijiet li jsofru minn din l-aggressjoni. Ġieli jkolli nanniet li jkunu qed jagħtu sehem fil-familja jew inkella care givers oħra, bħalma huma l-carers li qed jieħdu ħsieb lit-tfal jew inkella l-għalliema jew l-LSAs. Xi kultant anke foster parents ikunu vittmi ta’ din l-imġiba jew carers li jkunu qed jieħdu ħsieb tat-tfal f’ċerti djar tat-tfal. Għandek ukoll tendenza li ommijiet li jkunu qed irabbu waħedhom ikunu l-aktar vulnerabbli għal aggressjoni minn dawn iż-żgħażagħ. Ħafna drabi nsibu li dawn in-nisa kienu qed jgħixu f’ambjent ta’ vjolenza domestika meta kienu qed irabbu. Hawnhekk nistgħu naraw ċertu pattern fejn għandek tfal li trabbew f’dan l-ambjent aggressiv u ambjent ta’ vjolenza. Fil-fatt għal dawn it-tfal qisu l-uniku mod biex jiġu solvuti l-problemi kemm fil-familja u kemm barra mill-familja hija billi jużaw l-vjolenza! Qisek qed tgħid lit-tfal li biex isolvu t-tali problema għandhom jużaw l-aggressività u l-vjolenza. Dawk huma ħafna drabi l-kuntest tad-dinamika tal-familja. U għalkemm ċerti affarijiet narawhom fl-adoloxxenti, dawn it-tendenzi qed narawhom ukoll fiż-żgħar, fejn għandek reazzjonijiet impulsivi ħafna, u anke mal-inqas provokazzjoni jfuru mill-ewwel u jirrabjaw!  

Nafu li d-drogi jibdew kmieni fl-adoloxxenti u dan jista’ ikun fattur ieħor għal din l-aggressjoni. Ħafna drabi meta naraw dan il-pattern ngħidu li huma kienu l-vittmi u dawk li jivvitimizzaw għax dak li jkun sar fuqhom issa qed jagħmluh fuq tfal oħra u fuq il-kbar. Fil-fatt meta jibdew jikbru jibdew iduru għal ommhom għax ikunu jifilħu għaliha u allura jibdew jagħmlu bħalma kienu qed jaraw meta kienu żgħar u jiżvugaw l-aggressjoni tagħhom b’dak il-mod.   

Bħala Uffiċċju nemmen ħafna dwar il-fatt li għandna nindirizzaw lill-ġenituri fuq il-mod ta’ kif irabbu lit-tfal. Mill-esperjenza tagħna naraw ukoll li l-problemi tat-tfal ikunu l-problemi tal-familja u tal-ġenituri. Ħafna drabi dan ikun aġġustament ta’ kif niddixipplinaw lit-tfal u dik hija waħda mill-issues ewlenin tal-ġenituri. Kif nimxu mat-tfal? U kif inrabbuhom? Issa aħna konxji tal-fatt li ħadd ma jitgħallem kif ikun ġenitur tajjeb imma dejjem nikkuppjaw dak li tgħallimna u nadottaw dawk il-ħiliet li nkunu trabbejna fihom. Dak li ħadem għalina meta konna qed nitrabbew naħsbu li se jaħdem għat-tfal tagħna, u dak li lilna forsi weġġgħana u għamlilna l-ħsara nevitawh għal kollox. Imma l-ħajja nbidlet u għalhekk ma tistax tħalli ... Parenting ma tiġix waħedha imma rridu naħsbu fil-ġenituri u ngħinuhom irabbu aħjar. 

Bħala Uffiċċju fl-2018 konna għamilna kampanja fuq ir-radjijiet u fuq il-midja soċjali b’dawn il-messaġġi. Kien hemm ukoll xi stazzjonijiet televiżivi li qabdu l-kampanja tagħna. B’kollox ħriġna 20 messaġġ, uħud minnhom bil-Malti u oħrajn bl-Ingliż għax konxji tal-popolazzjoni diversa li għandna f’pajjiżna. U nista’ ngħid li kellna reazzjoni tajba ħafna. Dawn kienu messaġġi qosra, 12 seconders kollha, u kull darba indirizzajna suġġett differenti u tajna tips biex ngħinu lill-ġenituri. Meta jkun hemm aggressjoni fuq il-kbar, ħafna drabi l-adoloxxenti ma jikkalkulawx lil ommhom, lill-adulti u lill-għalliema tagħhom. Ikunu aggressivi magħhom għax ma jirrikonoxxux l-awtorità tal-ġenituri tagħhom. Din hija l-iktar komuni meta l-ġenituri waqt li qed irabbu ma jkunx hemm qbil bejniethom u ma jkunx hemm gwida ċara u sana fuq kif għandhom jitrabbew it-tfal. Jista’ jkun ukoll li ma jkunx hemm superviżjoni biżżejjed. 

Illum għandna dik il-problema aktar minn qatt qabel minħabba ċerti eżiġenzi tax-xogħol u impenji oħra. B’hekk ikollna ammont ta’ tfal li wara l-iskola, speċjalment meta jkunu qed jikbru ftit, jitħallew waħedhom għal ħafna ħin id-dar. Dik tista’ toħloq problemi ta’ awtorità. Insibu wkoll problema oħra; dik ta’ ġenituri li aħna nsejħulhom helicopter parents għax dawn ikunu jridu jżommu lit-tfal taħt għajnejhom, dejjem iridu jkunu jafu fejn qegħdin, jipproteġuhom iż-żejjed u jispiċċaw iħalluhom bla nifs. Dik hija xi ħaġa – mhux biss fl-opinjoni tagħna imma hemm riċerka fuqha wkoll – li tagħmel ħsara daqslikieku m’hemmx superviżjoni fuq it-tfal u dawn jitħallew għal riħhom. Iż-żewġ estremi jistgħu jkunu ta’ detriment għat-trobbija u jistgħu jkunu fattur ta’ aggressjoni. Għandek waħda fejn ma tagħtihomx nifs u għandek l-oħra fejn tħallihom mitluqin għal riħhom mingħajr gwida. 

Rigward id-dixxiplina nħoss li aħna l-Maltin, anke fl-iskejjel tagħna, għandna fissazzjoni fuq id-dixxiplina reġimentali. Forsi ftit nagħmlu distinzjoni bejn li nrawmu t-tfal li jkunu dixxiplinati fuqhom infushom u minflok irridu nimponu d-dixxiplina għax naħsbu li b’dan il-mod it-tfal se jitilgħu dixxiplinati. Fil-verità dik tista’ tkun counter productive għax meta tkun eċċessiva, fejn inkunu rridu nikkontrollawhom b’mod esaġerat, nispiċċaw biex lit-tfal nifrustrawhom aktar. Allura dawn jispiċċa jkollhom ħafna rabja u frustrazzjoni ġo fihom, li mbagħad b’xi mod jew ieħor jispiċċaw jiżvugawha b’aggressjoni fuq il-kbar u fuq dik il-persuna li jarawha dgħajfa. Mela jekk missierhom jikkontrolla kollox u ommhom hija l-persuna dgħajfa, dawn mhux se jiżvugaw fuq missierhom imma se jiżvugaw fuq ommhom. Jew inkella l-ġenituri jħalluhom jagħmlu li jridu. 

Hawnhekk forsi tajjeb ngħidu xi ħaġa dwar l-istili differenti tal-mod ta’ kif inrabbu lit-tfal. Meta qed nitkellmu dwar ġenituri li jikkontrollaw iż-żejjed u li jiddixipplinaw lit-tfal b’mod reġimentali, dak ngħidulu l-authoritarian style, fejn dak li ngħid jien jgħodd għax jien l-adult. Hemmhekk qed immorru kontra d-drittijiet tat-tfal li nisimgħuhom u li nrawmu fihom sens ta’ dixxiplina biex jitgħallmu. U hemmhekk qed iġġiegħel lit-tfal biex jirribellaw ħafna. Mill-bandna l-oħra għandek ġenituri oħra li jipproteġu lit-tfal tagħhom iż-żejjed jew inkella jagħtuhom kulma jridu. Pereżempju llum talbuk mobile ġdid jiswa €500 u tixtrihulhom u hekk kif joħroġ ieħor aktar sofistikat ikunu jridu dak ukoll. Kull darba jkun hemm xi ħaġa u meta ma tixtrilhomx dak li jridu jsiru vjolenti. Dawk huma l-metodi ta’ trobbija li naraw li jistgħu jkunu kawża ta’ aggressjoni meta t-tfal jibdew jikbru. Ovvjament it-triq tan-nofs dejjem hija l-aħjar waħda, fejn inti tipprova tirraġuna mat-tfal. Aħna nemmnu li tista’ trawwem sens ta’ responsabilità fid-deċiżjonijiet u awtonomija fit-tfal minn kmieni meta tinvolvihom f’kull deċiżjoni, meta tismagħhom u turihom li inti tajt każ tal-opinjoni tagħhom u ġġegħelhom jitilgħu tfal responsabbli. 

X’inhuma l-fatturi li huma ta’ riskju kbir biex iż-żgħażagħ isiru aggressuri u jsiru vjolenti? Għandek il-vjolenza domestika u l-vjolenza fid-dar. Il-kelma tqanqal imma l-eżempju jkaxkar fid-dar u t-tfal esposti għall-vjolenza domestika jagħmilhom fi stat li għalihom din hija xi ħaġa aċċettabbli u normalizzata. B’hekk huma stess jibdew jużaw il-vjolenza biex isolvu l-problemi tagħhom u jsiru adulti aggressivi. Għad għandna din l-idea li min ikun aggressur huwa dominanti, u ħafna drabi dan ikun ir-raġel li huwa b’saħħtu iktar. Huwa intitolat li jikkontrolla u huma wkoll ikunu jridu jikkontrollow u dejjem se jaraw li jsibu xi ħadd iżgħar jew lil xi ħadd li jħossu aktar dgħajjef minnhom.   

Din narawha wkoll fl-iskejjel, fejn dawn ikunu jtellfu ħafna u ma jkunux sejrin tajjeb, ikollhom imġiba anti soċjali mal-ħbieb, jiġġieldu malajr u dejjem fl-għawġ. Fl-iskejjel tagħna nsibu diversi każijiet bħal dawn. L-għalliema hawnhekk żgur li jistgħu jagħtuna ħafna eżempji fejn għandek nuqqas ta’ motivazzjoni, nuqqas ta’ impenn u attitudni negattiva minn dawn it-tip ta’ tfal li jsiru aggressuri. Illum naraw iktar minn qatt qabel komunitajiet f’żoni, f’irqajja, f’irħula u fi bliet fejn għandek ċerta element ta’ vjolenza u fejn it-tfal qegħdin jitrabbew f’dak l-ambjent u allura kapaċi jkunu aggressuri huma wkoll. 

Fenomenu iktar modern hija l-influwenza li qed ikollha l-mass media, speċjalment il-midja soċjali, l-internet, il-video games u l-logħob interattiv. Naħseb kull ġenitur jaf kemm saret diffiċli biex it-tfal - minħabba l-mod ta’ kif jidħlu f’dawn il-logħob – isibu bilanċ bejn il-ħajja online u l-ħajja offline. Din naraha jien ukoll fin-neputijiet tiegħi, speċjalment fis-subien, li jħobbu jilagħbu logħob fejn hemm l-aggressjoni u l-vjolenza. Ħafna drabi huma jieħdu l-irwol tal-aggressur u jkunu qegħdin joqtlu online l-ħin kollu! Jafu li dik hija xi ħaġa virtwali imma fl-istess ħin qishom qegħdin jitrawmu f’dak l-ambjent. Għandek video games oħrajn fejn it-tfal iridu jieħdu ċerta deċiżjonijiet morali biex jieħdu aktar punti. Pereżempju jekk toqtol lil xi ħadd jew inkella jekk tisraq tali affarijiet, li huma affarijiet li mhumiex aċċettati fis-soċjetà tagħna, tieħu aktar punti. F’dak il-każ x’messaġġ qed jieħdu dawn it-tfal? F’dawn il-video games hemm problema kbira għax it-tfal qed joqtlu l-ħin kollu, qed jieħdu gost jaraw il-vittma tagħhom taqla’ u huma qed jaqilgħu wkoll bħala l-aggressuri imma mhu qed iħossu xejn. Ħadd mhu qed iħoss xejn. U allura bejn id-dinja virtwali għad-dinja reali għandek dik il-linja li qiegħda tiġi blurred. Għaldaqstant tista’ tfixkilhom u jekk ikollhom dawn it-tendenzi jkunu qed jgħinuhom biex isiru vjolenti wkoll.

Issa wara li għedna x’jista’ jwassal u ma jwassalx naraw li jista’ jkun hemm problemi ta’ kif se naħdmu biex nimxu ‘l quddiem. L-ewwel nett nemmen bis-serjetà li għadna lura milli nirrispettaw id-drittijiet tat-tfal. Meta mmorru fl-iskejjel jgħidulna li jkun aħjar jekk lit-tfal ngħidulhom x’inhuma d-dmirijiet tagħhom milli ngħidulhom fuq id-drittijiet tagħhom. Però jekk aħna l-kbar m’aħniex konxji ta’ dawn id-drittijiet, li wara kollox huma l-istess drittijiet li ngawdu aħna l-kbar, bid-differenza li t-tfal huma minuri u allura jiddependu fuqna l-kbar u għandhom bżonn il-protezzjoni, aħna rridu ngħinuhom jiżviluppaw. Dik biss hija d-differenza. Mill-bqija, jekk aħna nippretendu li adulti oħrajn, lilna u lit-tfal juruna rispett, mela aħna wkoll irridu nuru rispett lejn it-tfal. U allura rridu nkunu konxji li d-drittijiet tat-tfal mhumiex kapriċċ imma huma neċessità, li tgħinhom jiżviluppaw u tgħin lilna biex inrabbuhom tajjeb, li ngawdu rispett reċiproku u allura nkunu nistgħu nimxu ‘l quddiem. Żgur li tgħin ukoll biex tonqos din l-aggressjoni. 

Irridu noħolqu wkoll kuxjenza dwar dan it-tip ta’ abbuż u rridu naraw nagħrfu s-sintomi minn qabel ħalli jiġu identifikati dawn it-tfal u nkunu nistgħu ngħinuhom, b’mod partikolari ngħinuhom fil-kuntest tal-familja. Forsi li ngħinuhom fil-familji huwa daqsxejn aktar diffiċli imma ma tistax taħdem mat-tfal mingħajr ma tinvolvi lill-familja. Kif rajna d-dinamika hija waħda komplessa. Għandna problemi ta’ adolexxenti li jkunu qegħdin diġà jabbużaw mid-droga. Min-naħa tagħna ħdimna ħafna mal-Caritas u mbuttajna kemm flaħna mal-Ministeru tagħna biex ikun hawn servizzi terapewtiċi ta’ riabilitazzjoni mid-droga għal adolexxenti u minuri. Il-proġett miexi però fl-opinjoni tiegħi miexi daqsxejn bil-mod. Fil-liġi l-ġdida tal-protezzjoni tat-tfal hemm ukoll iċ-Children’s House, li huwa ċentru terawpetiku fejn mingħajr ma żżommhom hemmhekk għal ħafna xhur ... Dawn mhumiex kriminali imma huma tfal b’imġiba ħażina ma’ adulti oħra. Għandna numru ta’ tfal li qabel kienu jintbagħatu l-Isptar Monte Carmeli. Illum m’għadux posthom hemm għax dawn it-tfal m’għandhomx dak it-tip ta’ mard imma għandhom problema ta’ imġiba. 

Il-liġi l-ġdida tipprovdi għal dan iċ-ċentru u nittamaw li ma jdumux mal-affarijiet jibdew mexjin. Għandna numru ta’ adoloxxenti li għandhom jingħataw terapija intensiva għax diġà qabdu din it-triq ta’ aggressjoni. Aħna nsegwu s-seduti tal-Qorti tat-Tfal, u sfortunatament hemm xi wħud minnhom li ripetutament jitilgħu l-Qorti u tista’ tgħid li dawn għandhom karriera deħlin u ħerġin il-ħabs! U hija ħasra li minn età daqshekk żgħira jispiċċaw iduqu l-ħabs. Jiena bdejt din il-preżentazzjoni billi għidt li m’hemmx riċerka biżżejjed. Issa l-Uffiċċju tagħna għandu wkoll id-dover li jagħmel ir-riċerka. Malli nlestu riċerka, nibdew riċerka ġdida, b’suġġett li naraw li huwa ta’ interess għat-tfal kollha jew inkella li jista’ jgħinna biex nagħmlu rakkmandazzjonijiet għall-politiċi u biex jitjiebu ċerti affarijiet. Nemmnu li mhux aħna biss imma anke istituzzjonijiet oħra għandhom jagħmlu riċerka fuq dan is-suġġett biex iż-żgħażagħ tagħna ma jkunux daqshekk aggressivi. Ovvjament l-eżempju tal-kbar u ta’ dak li jiġri fis-soċjetà inġenerali, ta’ dak li s-soċjetà tagħraf u forsi tkun mezz fejn hi soċjetà vjolenti, dak irridu nieħdu ħsiebu wkoll biex imbagħad it-tfal tagħna ma jaqgħux fl-istess ċirku ta’ aggressjoni, kif qed naraw hawnhekk.

IĊ-CHAIRPERSON: Grazzi. Hawn mistoqsijiet għall-Kummissarju tat-Tfal? Is-Segretarju Parlamentari Anthony Agius Decelis.

ONOR. ANTHONY AGIUS DECELIS (Segretarju Parlamentari għall-Persuni b’Diżabilità u Anzjanità Attiva): Jien nixtieq nirringrazzja lill-Kummissarju tal-ispjegazzjoni tagħha u talli ħadet dan is-suġġett mill-aspetti differenti tiegħu. Naħseb li kif spjegajt tajjeb inti, l-irwol tal-kbar jibqa’ importanti ħafna fil-ħajja taż-żgħażagħ, u allura l-kbar għandhom iġorru wkoll ir-responsabilità tagħhom għax il-mod ta’ kif iġibu ruħhom se jaffettwa u se jinfluwenza lit-tfal li jkunu għadhom qed jiġu soċjalizzati. Jiena ngħid li kulħadd huwa responsabbli ta’ dak li jagħmel fil-privat u fil-pubbliku. L-ispjegazzjoni li tatna kienet waħda tajba ħafna u għalhekk nerġa’ nirringrazzjaha.  

IĊ-CHAIRPERSON: Lili laqatni ħafna l-punt taċ-Children’s House. Qabel dħalt fil-politika jiena kont ngħallem. Issa ħafna drabi tkun immarkajt student sa mill-ewwel ftit snin tiegħu f’dik l-iskola u tkun taf li se jkollu futur xejn sabiħ minħabba l-problemi li jkollu d-dar u li dan ikun qed iġorr miegħu l-iskola. Dan is-suġġett huwa interessanti għaliex ladarba t-tfal jispiċċaw mill-edukazzjoni sekondarja, dik il-problema li jkollu dak il-ġuvni jew dik it-tfajla, se jispiċċaw joħorġuha magħhom fis-soċjetà. Kellna każ partikolari li ħasad lil Malta kollha u nisimgħu b’diversi każijiet fl-iskejjel li huma xokkanti u nikkundannawhom, però naħseb li jkun tard wisq li nippruvaw nilħquhom ġaladarba t-tfal jilħqu ċerta età. Allura hawnhekk niġi għall-punt taċ-Children’s House għax dawn it-tfal għandhom bżonn l-għajnuna. Nemmen li iktar kemm nilqgħuhom ġewwa din ix-xibka minn kmieni, aktar hemm ċans li dawn it-tfal jirriformaw ruħhom. Nispera li din ma tibqax biss ħsieb imma timmaterjalizza ruħha għaliex nemmen li tagħmel differenza. Fl-aħħar mill-aħħar kull student li qiegħed l-iskola se jkun ċittadin futur ta’ pajjiżna. 
IS-SINJURA. PAULINE MICELI: Naqbel miegħek perfettament fuq dan! Aħna nemmnu u naħdmu ħafna mal-iskejjel għaliex aħna naraw ċerti każijiet u problemi. Aħna ma noffrux servizzi imma nidħlu bħala intermedjarji u nintervjenu biex l-affarijiet jitranġaw. Dan nagħmluh ukoll mal-Appoġġ u ma’ aġenziji oħra li joffru servizzi differenti. Peress li llum l-iskejjel saru aktar komplessi hemm bżonn li jkun hemm aktar nies li jaħdmu ma’ dawn it-tfal. M’għandniex psycho-social teams 
armati u fuq dan jista’ jelabora ftit aktar il-President tal-MUT. Ma rridux inrawmu biss l-għalliema biex jagħrfu jiġbdu l-attenzjoni meta jaraw dawn il-każijiet, u hemm ħafna għalliema u kapijiet tal-iskola li jiġbdu l-attenzjoni fuq dawn il-każijiet, imma jrid ikun hemm investiment akbar biex ikollna biżżejjed social workers u psycho-social teams fil-kulleġġi tagħna.  

IĊ-CHAIRPERSON: Meta għandek attitudni ta’ vjolenza minn minuri fuq il-ġenituri tagħhom hija xi ħaġa ta’ min jikkundannaha imma li jinkwetani aktar hu meta dik l-istess vjolenza qiegħda tiġi perpetwata ma’ adulti oħra, fosthom mal-għalliema. Veru li aħna l-għalliema nqisu l-istudenti tagħna bħala parti mill-familja tagħna u xi uħud mit-tfal jiġu qishom it-tfal tagħna. Din it-tip ta’ vjolenza hija ħafna iktar kerha u huwa inqas faċli li taċċetta li xi ħadd li ma jiġix minnek qiegħed ikollu dik l-attitudni aggressiva lejk. Pereżempju ġieli nkun fit-triq u nara tfal isawtu lil ommhom! Veru li dawn mhux se jaqilbuha mal-art għax ikunu għadhom żgħar, imma li dak it-tifel ċkejken ta’ ħames snin narah qed jerfa’ idu fuq ommu u jagħtiha daqqa, anke jekk dik id-daqqa ma tweġġax, dak is-sempliċi ġest li dan it-tifel refa’ idu fuq ommu lili jinkwetani! 

Fl-aħħar mill-aħħar dak it-tifel ta’ ħames snin se jkun qiegħed l-iskola, u bħalma jerfa’ idu fuq ommu u forsi hemmhekk għandu ċerta komfort u ċerta konfidenza għax hija ommu, li mbagħad jirrepeti dik l-attitudni ta’ vjolenza fl-iskola ma’ adulti li m’għandu ebda relazzjoni personali magħhom, hija xi ħaġa ħafna iktar kumplessa. Filwaqt li fuq naħa għandek ir-remit familjari - li nemmen li huwa l-qofol ta’ kollox – u allura forsi tista’ tindirizzaha mod, meta għandek imbagħad aggressjoni f’postijiet oħra, bħal skejjel u postijiet oħra, is-sitwazzjoni tkun ferm iktar diffiċli!

IS-SINJURA PAULINE MICELI: Tinsiex li bħala adulti, bħalma huma l-għalliema u min qed imexxi l-iskejjel, qed inġorru l-attitudnijiet tagħna li għandna fil-familja. Jekk aħna mmexxu lill-familja tagħna b’mod awtoritarju, il-kunċett tal-għalliem se jkun ukoll wieħed awtoritarju fil-mod tad-dixxiplina tiegħu. Hawnhekk irridu nħarsu lejn l-ambjent tal-iskola bħala post li għandu dinamika differenti u li għandu l-kumplessità tiegħu. Hemmhekk għandek post li mhuwiex il-post naturali tat-tfal. Għandek ħafna tfal miġburin minn ambjenti differenti. Illum forsi l-għalliema jsibuha ħafna aktar diffiċli biex jaġġustaw għal dawn l-affarijiet kollha u għaldaqstant il-frustrazzjoni tal-għalliema u tat-tfal tippreċipita f’dawn it-tip ta’ inċidenti. Irridu nħarsu naqra itkar bis-serjetà lejn is-saħħa u l-interessi tal-għalliema kif ukoll fuq l-interessi tat-tfal. Irridu nħarsu wkoll lejn is-servizzi li noffru u niffukaw iktar fuq il-ħiliet tat-tfal milli fuq is-subject matter għax illum it-tfal kapaċi jfittxu dak li għandhom bżonn jitgħallmu minn fuq l-internet f’ħakka t’għajn.

IĊ-CHAIRPERSON: Grazzi. Iktar rimaki? L-Onor. Karl Gouder.

ONOR. KARL GOUDER: Sinjura Miceli, nirringrazzjak tal-preżentazzjoni tiegħek. Il-problema probabilment tibda tiżdied hekk kif it-tifel jikber. Bħala pajjiż għandna xi forom ta’ servizzi fejn meta t-tfal jibdew juru l-ewwel sintomi jkunu jistgħu jiġu riferuti hemmhekk? Jekk għalliem jgħid li għandu student ta’ 12-il sena li qed juri sintomi ta’ vjolenza lejn il-ġenituri tiegħu jew xi ħaġa simili, x’jista’ jagħmel? Hemm servizzi li dan jista’ jirreferi għandhom? Taf b’każi ta’ studenti li kellhom dawn il-problemi imma rnexxielhom jirriformaw u li ħarġu mis-sitwazzjoni li kienu fiha? X’ġaralhom dawn it-tfal biex irriformaw u eventwalment ħarġu minn din il-problema? 

IS-SINJURA PAULINE MICELI: Iva, fl-iskejjel issib ħafna għalliema li huma sensittivi għal dawn il-problemi u għal dawn it-tfal. B’kumbinazzjoni llum kont qed nitkellem ma’ xi għalliema u dawn jgħidulek li t-tali tifel għandu problemi psikoloġiċi jew inkella li t-tali tifel huwa disruptive ħafna fil-klassi u jistaqsu kif ħadd mhu qed jagħti kashom dawn it-tfal. Jiġifieri l-għalliema jitkellmu dwarhom dawn l-affarijiet. Però, kif għidt qabel, m’hemmx nies biżżejjed u ġieli jkollok għalliema li ma jirrappurtawx għax jafu li ma jiġri xejn! Jgħidulek għalfejn joqogħdu jirrapportaw jekk xorta ma titteħidx azzjoni! Ir-raġunijiet jistgħu jkunu varji. Jista’ jkun minħabba li m’għandekx biżżejjed nies professjonisti biex jindirizzawhom. Pereżempju m’hemmx biżżejjed psycho-social teams fl-iskejjel u allura jkollok numru kbir ta’ studenti li qed iġibu ruħhom b’dak il-mod imma ma jistgħux jingħataw dawn is-servizzi. Tista’ tkun problema min-naħa tal-ġenituri stess għax ikunu qed jirreżistu ċerti miżuri. Dik hija problema wkoll għax fl-aħħar mill-aħħar billi huma minuri, għal ċerti servizzi jkollok bżonn il-kunsens tal-ġenituri. U jekk il-ġenituri ma jagħtux il-kunsens tagħhom, it-tfal se jispiċċaw ibatu!  

ONOR. KARL GOUDER: Taf b’xi każijiet ta’ suċċess ħalli forsi nifhmu aktar x’nistgħu nagħmlu? Qed ngħid hekk għax jekk kellna erbat itfal li kellhom dawn il-problemi u rnexxielna nsolvuhom billi nieħdu ċerti passi, allura nipprovaw nirreplikaw l-istess ħaġa fuq problemi oħra. 

IS-SINJURA PAULINE MICELI: Mis-sena l-oħra l-Appoġġ bdew servizz ma’ dawn il-familji. Issa qiegħda nsemmi l-familji għax meta għandek aggressjoni minn adoloxxenti fuq il-familjari tagħhom, mela allura hemmhekk tidħol id-dinamika tal-familja. Fl-2018 l-Appoġġ kellhom madwar 100 każ ta’ żgħażagħ li refgħu jdejhom fuq il-ġenituri tagħhom jew inkella kienu abbużivi magħhom. Fil-Qorti tat-Tfal ikun hemm numru ta’ każijiet bħal dawn, fejn ikunu l-ġenituri stess li jkunu rrapportawhom u tara pereżempju lil ommhom magħhom il-Qorti u taraha kemm tkun iddispjaċuta! Anke t-tifel ikun iddispjaċut u jaslu fi ftehim u ma tarahomx aktar. Il-maġistrat jagħtihom ċerti twissijiet u ħafna drabi ma jidhrux aktar. 

Qisek tinduna mill-ewwel x’se jiġri mill-familja li jkollok quddiemek. Imbagħad ikollok oħrajn li sfortunatament ikunu każijiet mitlufin. Ġieli niltaqgħu bħala tim hemmhekk u ngħidu li fallejna ma’ dawn it-tfal u peress li jkunu kibru ma jibqgħux jidhru aktar quddiem il-Qorti tat-Tfal. Imma nkunu nafu x’karriera se jaqbdu! F’dawn l-aħħar tliet snin nista’ ngħidlek liema kienu l-persuni mitlufin! Però hemm ukoll każijiet ta’ suċċess. Issa s-suċċess jiġi għaliex il-familja jkollha bażi soda. 

IĊ-CHAIRPERSON: Sinjura Miceli, nirringrazzjawk.

IS-SINJURA PAULINE MICELI: Grazzi lilkom.

IĊ-CHAIRPERSON: Nistiednu lis-Sinjura Simone Azzopardi, Kummissarju għall-Vjolenza Domestika u l-Vjolenza Abbażi tal-Ġeneru.

IS-SINJURA SIMONE AZZOPARDI (Kummissarju għall-Vjolenza Domestika u l-Vjolenza Abbażi tal-Ġeneru): Nirringrazzjakom tal-istedina. Jiena smajt il-preżentazzjoni tas-Sinjura Miceli u għalhekk se nipprova ma nkunx ripetittiva f’dak li se ngħid u minflok se nagħmlilkom mistoqsija; hija kumbinazzjoni li ninsabu kważi fi kriżi fejn għandna nuqqas ta’ għalliema u ta’ nies li qishom qed jirrifjutaw li jaħdmu mat-tfal minħabba dan iċ-ċirku vizzjuż ta’ tip ta’ tfal li aħna stess bħala adulti qed inrabbu?! Hija kumbinazzjoni li qegħdin jiġu xolti madwar erba’ żwiġijiet kuljum? Il-fatt li għandna wkoll din il-problema ta’ separazzjonijiet kuljum u għandna l-istess tfal li qed juru din l-imġiba, b’iktar każijiet ta’ vjolenza domestika li qed jiġu rappurtati, hija kumbinazzjoni wkoll li din l-imġiba qiegħda sseħħ meta qed jiġru dawn l-affarijiet fil-pajjiż? Dawn huma kollha mistoqsijiet li naħseb li xi ħadd irid jagħmel riċerka fuqhom biex iweġibhom. 

Aħna qisna dejjem nitkellmu fuq dawn l-affarijiet u ngħidu li ħadd ma jippreparana u li m’hemmx università li nistgħu mmorru għaliha qabel ma jkollna t-tfal biex nitgħallmu kif inrabbuhom. Imma forsi wasal iż-żmien li ningħataw ċerta ammont ta’ taħriġ qabel ma nibdew inrabbu lil uliedna? Inħoss li ħafna drabi ċerti parental skills jiġu mgħallma lil dawk li diġà jafu x’għandhom jagħmlu u li allura it is like preaching to the converted. Forsi wasal iż-żmien li nippruvaw nilħqu lil aktar nies u ngħallmuhom kif irabbu. Ma rridx inkun prużuntuża u ngħid ngħallmuhom imma nagħtu dawn il-ħiliet lil ċerti persuni li mhumiex daqshekk ippreparati. Wara kollox ċerta li din l-imġiba li qed jirriżolvu għaliha t-tfal hija riżultat ta’ x’qegħdin jaraw fl-istess familja tagħhom. 

Sfortunatament, iktar ma jgħaddi ż-żmien aktar qed nara ġenituri - anke minħabba l-istil ta’ ħajja li qed ngħixu fejn forsi llum sar normali li ngħixu hekk - li qed jabdikaw mir-responsabilità tagħhom tat-trobbija u qed jitfgħu din ir-responsabilità fuq l-awtoritajiet u l-iskejjel. Sirna rridu iktar mingħand l-għalliema u nkunu rridu li jibqgħu jeħdulna ħsieb it-tfal anke wara nofsinhar meta tradizzjonalment it-tfal suppost ikunu mal-familja. Lil dawn qed nużawhom bħala baby sitting centres! Hawn ċerti għaqdiet li nħoss li l-Gvern għandu jagħtihom ħafna aktar sostenn għax qegħdin jagħmlu xogħol imprezzabbli mat-tfal. Fost dawn insemmi l-Girl Guides, tal-Iscouts u tal-Mużew. Xi kultant dawn jidħlu minflok tal-familja meta tal-familja ma jkunux jistgħu jagħmlu mod ieħor. 

Nerġa’ ngħid li hemm ċirkostanzi fejn il-familja ma jkunux equipped bl-iskills meħtieġa biex jieħdu ħsieb it-tfal tagħhom. Għalhekk wieħed għandu jagħti aktar sostenn lil dawn in-nies li jaħdmu f’dawn l-għaqdiet. Dawn jaħdmu b’nies volontarji u jekk qegħdin insibuha diffiċli biex insibu għalliema u social workers, aħseb u ara kemm se nsibu minn dawn in-nies jekk ma nagħtuhomx is-sostenn li għandhom bżonn. Fil-fatt meta titkellem magħhom dawn l-għaqdiet dejjem jgħidulek li huma qed jaraw futur inċert. Apparti minn hekk il-prinċipji tal-volontarjat m’għadux daqshekk wieħed sod u ta’ min jorbot fuqu fil-pajjiż.

Is-Sinjura Miceli tkellmet tajjeb ħafna dwar it-tip ta’ video games li qed jilagħbu t-tfal. Fil-fatt inħoss li bħala pajjiż m’aħniex nieħdu din l-issue bis-serjetà biżżejjed. Ma nafx jekk din hijiex kwestjoni internazzjonali u ma nafx x’qed jagħmlu pajjiżi oħra, però ma nħossx li qegħdin nieħdu bis-serjetà biżżejjed it-tip ta’ logħob li qed iqattgħu ħafna u ħafna sigħat jilagħbu fuqhom it-tfal tagħna. Hawnhekk inħoss li l-ġenituri qed jabdikaw mir-responsabbiltà tagħhom. U din id-darba mhux iċ-childcare jew l-iskola li qed ikunu l-baby sitters imma huwa l-istess internet li qed ikun il-baby sitter ta’ dawn iż-żgħażagħ! Illum ħafna mill-adoloxxenti m’għadhomx joqogħdu għand in-nanna imma qed iqattgħu ħafna ħin id-dar waħedhom. Tifel jew tifla ta’ 12 jew 13-il sena għandhom iqattgħu dak il-ħin kollu waħedhom id-dar? Wieħed irid jara wkoll x’jista’ jagħmel f’dan ir-rigward. 

M’ilux qrajt fuq gazzetta li m’aħniex niġbdu l-attenzjoni dwar l-effett ħażin li qegħdin iħallu dawn il-logħob fuq it-tfal tagħna. Is-Sinjura Miceli tkellmet tajjeb ħafna fuqhom. Fil-fatt jekk tisma’ tifel ta’ 13-il sena qiegħed jilgħab dawn il-logħob il-kelma li l-ħin kollu tisimgħu jgħid hi - dawn il-logħob ikunu interactive ma’ tfal oħra barra mid-dar – “kill me, kill me”! Għalihom din il-kelma saret ma tfisser xejn għax kif qalet is-Sinjura Miceli huma mhu qed iħossu xejn u allura kollox sar mhu xejn! Xi kultant il-midja minflok tistaqsi dwar dawn it-tip ta’ logħob, qiegħda ġġib eżempji b’min qiegħed isir sinjur bihom, ta’ tfal li qed jilagħbu u qed iġibu ammont massimu ta’ punti! U bil-kemm mhux qed ngħidu lit-tfal tagħna li jistgħu jsiru sinjuri malajr jekk iġibu ħafna punti f’tali logħba! Għalhekk wieħed irid jara ftit x’qegħdin jilagħbu dawn it-tfal, li wara kollox għadhom tfal. Nerġa’ ngħid li l-ġenituri ma jridux jabdikaw mir-responsabbiltà tagħhom. 

Għandna wkoll il-problema tal-integrazzjoni fl-iskejjel għax illum m’għadniex qegħdin nitkellmu fuq tfal li qed jitkellmu ma’ xulxin fuq kultura waħda, whatever that was, però illum għandna kulturi differenti. Allura lit-tfal tagħna qegħdin nitkellmu biżżejjed magħhom fuq dawn il-kulturi? Jew dawn qegħdin jidħlu fil-klassijiet bi tfal minn nazzjonijiet differenti u forsi jagħmlu sena u jitilqu? Qegħdin nagħtu ċerta informazzjoni fuq dawn il-pajjiżi? Forsi nistgħu wkoll inħajru lit-tfal isiru jafu aktar fuq il-kulturi tat-tfal l-oħra la issa rridu ngħixu kollha flimkien? Fejn tidħol l-integrazzjoni qiegħed isir biżżejjed biex lit-tfal ninfurmawhom? Dik ir-responsabbiltà qegħdin inġorruha?

Rigward single parents naħseb li m’hemmx żmien diffiċli daqs iż-żmien tal-adoloxxenza għal dik il-mara jew għal dak ir-raġel li jridu jrabbu t-tfal waħedhom. Ħafna drabi dak huwa żmien diffiċli għax il-missier m’għadux jista’ jaqbad lit-tifel adoloxxent tiegħu u fil-ħin li għandu miegħu jaqbdu u jieħdu l-McDonalds u forsi jara ftit kif mar l-iskola dik il-ġimgħa u wara jerġa’ jieħdu lura d-dar. L-adoloxxent issa m’għadux jikkuntenta b’dawn l-affarijiet. Mela qegħdin nagħtu każ ta’ dawn l-affarijiet issa li qed ikollna aktar separazzjonijiet? Qegħdin nisimgħu xi jridu dawn l-adoloxxenti u mhux inħallu sakemm l-affari tiskala u t-tifel ma jkunx irid imur jara aktar lil missieru jew lil ommu fil-ħin allokat għalihom?! Qegħdin naraw għalfejn qed jiġri hekk? 

Jien xi kultant inħoss li t-tfal nqisuhom biss meta jkunu għadhom tfal żgħar. Imma fl-adoloxxenza t-tfal ikunu għaddejjin minn tibdiliet ormonali u allura, minbarra dak il-piż li qed iġorru minħabba s-sitwazzjoni li jkunu fiha, qegħdin iġorru wkoll il-pressjoni tal-eżamijiet. Mhux ta’ b’xejn li mbagħad isiru vjolenti u jkunu jridu punching bag fiex jinfexxu. U ħafna drabi jaqbdu ma’ min l-iktar li jieħdu for granted fil-ħajja, li l-biċċa l-kbira tkun l-omm! Issa hawnhekk, kif qalet is-Sinjura Miceli, mhuwiex daqshekk diffiċli li tieħu lil ommok for granted u meta t-tifel jibda jikber, ħafna drabi dan se jkun fiżikament itwal minn ommu u se jkun aktar b’saħħtu minnha, jiġifieri ma tiskantax kif iseħħu dawn l-affarijiet.

IĊ-CHAIRPERSON: Kemm ilek inti bħala Kummissarju kellkom każijiet fejn il-vjolenza domestika seħħet minn minuri fuq ġenituri? Mir-riċerka nafu li qisu dejjem tkun l-omm jew inkella l-omm u l-missier imma qatt ma jkun il-missier waħdu. Jiġifieri ġeneralment dejjem ikun hemm l-omm fl-equation. Imma kellkom każijiet li ġew irrapportati lilkom fejn kien hemm imġiba aggressiva minn minuri fuq il-ġenituri tiegħu, b’mod speċjali fuq l-omm?

IS-SINJURA SIMONE AZZOPARDI: Ħafna drabi dawn il-każijiet ikunu fejn ikollok id-droga involuta, u ħafna drabi l-omm tkun il-persuna li ġġarrab, kemm minħabba mistħija u kemm minħabba li l-omm dejjem taħfer u allura ma tirrappurtax. Iktar faċli tirrapporta lir-raġel li refa’ idejh fuqha milli tirrapporta lill-istess binha. Jiena nemmen ukoll li dawk li nkunu nafu bihom huma just the tip of the iceberg ħdejn dak li qiegħed iseħħ fi ħdan il-familja.

IĊ-CHAIRPERSON: Jekk diġà hemm qisu dak is-sens ta’ element ta’ mistħija biex inti tirrapporta lil żewġek jew li r-raġel jirrapporta lill-mara tiegħu ...   

IS-SINJURA SIMONE AZZOPARDI: Aħseb u ara biex tirrapporta lil ibnek, apparti l-uġigħ ta’ qalb li tħoss għax huwa ibnek u inti dejjem tkun lesta li taħfirlu.  

IĊ-CHAIRPERSON: Dan huwa punt li wieħed għandu ...

IS-SINJURA SIMONE AZZOPARDI: Anke meta dawn il-każijiet jaslu quddiem il-Qorti, ġeneralment l-omm tispiċċa taħfer. Hawnhekk mhux qiegħda nitkellem fuq każijiet li neċessarjament ikunu taħt l-età it-tfal għax ħafna drabi fejn tidħol droga jkunu adoloxxenti ‘l fuq minn 20 sena. Għallinqas bil-każijiet li naf bihom jien m’hemmx tfal li huma taħt it-18-il sena.

IĊ-CHAIRPERSON: Teknikament issa anke bil-liġi l-ġdida, jekk il-vittma tiddeċiedi li ma tmexxix il-każ, il-pulizija xorta għandha l-obbligu li tressaq l-aggressur. U allura jekk ikun hemm każijiet li jġibuhom a konjizzjoni tal-Pulizija, il-Pulizija xorta tista’ tieħu azzjoni kontra l-aggressur, anke jekk dan ikun minuri, hux hekk?  

IS-SINJURA SIMONE AZZOPARDI: Però ma tiffaċilitax il-każ quddiem il-maġistrat meta taħfer. M’iniex se nidħol f’dettalji imma hekk hu.  

ONOR. KARL GOUDER: Inti għamilt co-relation bejn drogi u vjolenza mit-tfal għall-ġenituri, jiġifieri d-droga hija waħda mill-main reasons għalfejn ikun hemm din il-forma ta’ vjolenza domestika? 

IS-SINJURA SIMONE AZZOPARDI: Il-każ li qiegħed jiġi f’moħħi u li semmejt huwa proprju ta’ mara li wara li għaddiet minn vjolenza domestika spiċċat tgħix mat-tifel tagħha li għandu ftit iktar minn 20 sena u għandu l-vizzju tad-droga u jerfa’ idejh fuqha meta ma tagħtihx il-flus! Hawnhekk għandek ħaġa mal-oħra għax dan it-tifel min jaf x’ra meta kien żgħir. Tant hi kumplessa l-problema ... Imma dik il-mara, meta tiġi għas-si u n-no terġa’ taħfirlu għax dan jispiċċa jmur jibki għandha u jgħidilha li din id-darba se jinbidel. 

IĊ-CHAIRPERSON: Bla dubju mhuwiex irwol faċli, kemm tiegħek kif ukoll tal-Kummissarju għat-Tfal.

IS-SINJURA SIMONE AZZOPARDI: Xi ħaġa oħra li semmiet is-Sinjura Miceli; is-soċjetà x’eżempju qiegħda tagħti? Fuq dik ukoll għandna nidħlu daħla fina nfusna bħala adulti għaliex nemmen li din il-vjolenza min-naħa tat-tfal ma tiġix mix-xejn. Nemmen li kollha rridu nerfgħu parti mit-tort. 

IĊ-CHAIRPERSON: Hawnhekk ukoll ikun hawn mumenti fejn it-tensjoni teskala u dak ikun il-mument fejn aħna ngħidu hemm barra hemm ħafna nies li qegħdin isegwuna, fosthom tfal. Ir-responsabiltà qiegħda fuq kull wieħed u waħda minna, inkluż fuqna l-Membri Parlamentari. Nirringrazzjawk.

IS-SINJURA SIMONE AZZOPARDI: Grazzi lilkom.

IĊ-CHAIRPERSON: Grazzi. Ngħaddu għall-aħħar mistieden tagħna, li huwa s-Sur Marco Bonnici, President tal-Malta Union of Teachers.

IS-SUR MARCO BONNICI (President Malta Union of Teachers): Il-Kummissarji ta’ qabli qalu ħafna mill-affarijiet li kont se nsemmi u aħna naqsmu l-istess sentiment tagħhom. Meta smajthom jitkellmu bdejt naħseb fuq l-istess affarijiet li nisimgħu aħna u fuq l-istess affarijiet li ngħidu aħna. Tajjeb li issa nagħti daqsxejn il-kuntest ta’ x’ġara f’dawn l-aħħar ġimgħat, fejn aħna esprimejna ruħna b’ċerta mod anke fil-konfront ta’ aġir aggressiv lejn l-edukaturi fl-iskejjel. Aħna rajna żieda fir-rapporti li jaslu għandna mingħand l-edukaturi għall-ħabta ta’ Settembru, Ottubru u Novembru ta’ din is-sena, fejn konna qed naraw ċertu pattern li huwa pjuttost simili. Jiġifieri l-maġġoranza tal-membri li jirrapportaw aġir aggressiv fil-konfront tagħhom ikunu każijiet minn studenti, u għandek varjazzjoni sħiħa, jiġifieri għandek studenti ta’ etaijiet żgħar u studenti ta’ etajiet kbar.  

F’ħafna mill-każijiet kien hemm ukoll ċertifikati mediċi u ritratti li kienu qed jibagħtulna mar-rapporti u mbagħad aħna ovvjament konna insegwu dawk il-każijiet. Tajjeb ngħidu li uħud mill-membri li kienu qegħdin jikkomunikaw magħna ma riedux li nieħdu azzjoni imma riedu jgħidulna bil-każijiet biex inkunu konxji tagħhom. U ma riedux li nieħdu azzjoni minħabba ċerta biża’. Meta staqsejniehom għalfejn ma jridux jieħdu azzjoni r-raġuni kienet li jibżgħu li l-kwestjoni tispiċċa ddur fuqhom u jiġu bħallikieku huma inkompetenti jew li mhumiex kapaċi jiddixxiplinaw lill-istudenti tagħhom jew addirittura li mhumiex kapaċi jaħdmu ma’ studenti partikolari.

Mis-survey li għamilna deher biċ-ċar li ħafna mill-vittmi ta’ dawn is-sitwazzjonijiet aggressivi qed ikunu l-learning support educators. Dan għaliex dawn jaħdmu f’kuntest ta’ studenti ħafna drabi one to one, jiġifieri qegħdin f’kuntatt kontinwu mal-istudenti, u għandek studenti li għandhom ċerta ħteġijiet partikolari, b’uħud minnhom b’diżabilitajiet severi. Imbagħad għandek sitwazzjoni fejn sfortuntament - dik hija xi ħaġa li tinkwetani - ċertu aġir huwa aċċettabbli. Meta uħud minnhom tkellmu magħna qalulna li ma jerġgħux jirrapportaw għax meta tkellmu qalulhom li huma suppost kienu jafu għalxiex deħlin! Kien hemm min saħansitra qalilhom li jieħdu allowance proprju minħabba f’hekk! Issa inti ma jkollokx allowance biex xi ħadd ikun aggressiv fil-konfront tiegħek imma għandek allowance għax tagħmel xogħol partikolari li huwa rikonoxxut b’ċerta remunerazzjoni. Allura l-biża’ li xi ħadd jippunta subgħajh lejk qiegħda hemm u qiegħda hemm f’kull grad.
IĊ-CHAIRPERSON: Ikunu vittmi għat-tieni darba għax ikunu vittmi tal-aggressjoni u mbagħad jerġgħu jkunu vittmi meta jmorru jirrapportaw ... 

IS-SUR MARCO BONNICI: Imbagħad jistaqsuk dwar il-kompetenza tiegħek u jekk inti titlef ir-reputazzjoni tal-kompetenza ma jkun fadallek xejn fil-professjoni tiegħek! U dik kienet waħda mill-biżgħat ta’ ħafna li tkellimna magħhom. Għall-ħabta ta’ Diċembru għamilna survey mal-edukaturi u meta ħarġu r-riżultati għedna li dak mhuwiex survey xjentifiku imma riedna biss li jkollna snapshot. Riedna naraw eżattament kif inhi s-sitwazzjoni u niksbu ftit informazzjoni li forsi kienet għadha ma waslitx għandna. L-informazzjoni li daħlitilna permezz ta’ dan is-survey kienet pjuttost xokkanti għalina għax ħafna mir-rispons li kellna ma konniex nafu bihom. Ovvjament kien hemm min inqeda bl-anonimat ta’ dak is-survey sabiex jagħtina dettalji fuq każijiet li seħħew fl-aħħar sentejn – għax aħna tlabniehom jagħtuna dettalji fuq każijiet li kellhom fl-aħħar sentejn – u li ma kienu qatt ġew irrapportati, la lilna u lanqas lill-awtoritajiet!

Kull min jiġi jagħmel rapport għandna ngħidulu biex imur mill-ewwel jagħmel rapport mal-awtoritajiet edukattivi, jiġifieri mal-kap tal-iskola u eventwalment mal-Ministeru tal-Edukazzjoni jekk qed nitkellmu bħala employer. Dan għaliex għandek tliet employers kbar; l-iskejjel Indipendenti, l-iskejjel tal-Knisja u l-iskejjel tal-Gvern. Nista’ ngħid li uħud mill-każijiet kienu inkwetanti mmens għax kellek sitwazzjoni abbużiva għaddejja day in, day out u b’uħud minnhom għadhom f’dik is-sitwazzjoni! Fil-fatt kif għedt aktar qabel hemm uħud minnhom li ma riedux li tittieħed azzjoni u kienu kuntenti jibqgħu hekk basta ma jkunx hemm xi ħadd li jiddubita minnhom jew inkella għax ikunu tilfu kull tama peress li fil-passat meta rrapportaw baqa’ ma ġara xejn. Hemm dak is-sentiment fost l-edukaturi ta’ qisu learned helplessness, fejn inti tagħmel x’tagħmel ormai ma tistax tirranġa s-sitwazzjoni u allura tibqa’ tgħix fiha. Jew hekk jew inkella itlaq!

IĊ-CHAIRPERSON: Imma din xokkanti li taċċetta sitwazzjoni fejn issir bħala the order of the day li bħala għalliem irrid nistenna li at some time in point ... L-ebda professjonist f’pajjiżna mhu prone li jiġi msawwat jew li jkun hemm xi ħadd li jkollu mġiba aggressiva fil-konfront tiegħu.  
IS-SUR MARCO BONNICI: Din mhijiex xi ħaġa aċċettata fl-ebda professjoni imma qisu li fil-qasam edukattiv ... Tajjeb nagħmlu distinzjoni fuq l-aggressività għax fl-iskejjel għandek l-element verbali li huwa qawwi ħafna. L-abbuż verbali u l-aggressjoni verbali fil-konfront tal-edukaturi hija xi ħaġa qawwija immens. Jien nemmen li fil-professjoni tagħna din qiegħda tibqa’ għaddejja minn fuq rasna u qegħdin naċċettawha. Nemmen li ftit huma r-rapporti - sakemm ma jkunx hemm theddid serju – minn edukaturi li jirrapportaw din it-tip ta’ aggressività jew abbuż fil-konfront tagħhom. Qisu li din qiegħda tiġi aċċettata imma aħna, akkost ta’ kollox ma rridux li jiġri hekk. Ma jistax ikun li inti taċċetta dan it-tip ta’ aġir mill-istudenti għax dan l-aġir imbagħad se jiġi repetut fis-soċjetà u l-messaġġ li qed nibagħtu lill-istudenti qed ikun li huma jistgħu jagħmlu dan it-tip ta’ abbuż verbali għax huwa aċċettabbli.

Dak huwa l-ewwel item li ġie featured ukoll fis-survey li għamilna. Imbagħad għandek l-element tal-aggressjoni fiżika, fejn sfortunatament għadu kemm kellna żewġ każijiet riċenti li ġew rapportati. U tajjeb ngħidu li kien hemm żewġ każijiet oħra li ma ġewx irrapportati għand l-awtoritajiet. Aħna ma xtaqniex naslu għal dak il-punt. Meta bħala union ridna nieħdu snapshot tas-sitwazzjoni, ridna nippruvaw nanteċipaw kemm jista’ jkun dawn it-tip ta’ sitwazzjonijiet. Issa nafu li s-sitwazzjonijiet ma tistax tantiċipahom, jiġifieri l-imġiba tal-istudenti hija xi ħaġa li tiġi triggered minn xi ħaġa żgħira u student seta’ f’ħin minnhom kien qiegħed jirrelata miegħek b’mod normali u fid-daqqa u l-ħin isir aggressiv għax ikun ġie triggered minn xi ħaġa. L-esperjenza li kellna f’dawn l-aħħar żewġ każijiet li ġew irrapportati kienet proprju simili għal dan li qed ngħid.

Issa tajjeb li nħarsu lejn l-etajiet differenti. Jien ġieli jkun hemm membri li jkunu qed jitkellmu magħna fuq sitwazzjoni abbużiva li jkunu għaddejjin minnha u inti tibda taħseb li qed jitkellmu fuq xi student ta’ 14 jew 15-il sena imma meta tistaqsihom jgħidulek li dan l-istudent qiegħed fi klassi tal-primarja jew tal-kindergarten!  

IĊ-CHAIRPERSON: Bħala għalliema kont ngħallem fis-sekondarja u peress li kont ngħallem fil-forms kollha kien ikun hemm studenti partikolari li qisu timmarkahom mill-primarja u konna nibdew ninkwetaw għax konna nafu li fi ftit snin oħra dan se jkun student tagħna! Kien ikollok dak is-sens ta’ kważi twerwir li dan l-istudent se jkun fil-klassi tiegħek għax kif qed tgħid inti dawn jibdew juru ċerta attitudni minn meta jkunu ċkejknin!   

IS-SUR MARCO BONNICI: Tinkwieta meta  jkollok dan it-tip ta’ rapportaġġ min-naħa tal-membri tagħna, fejn dawn jgħidulna li t-tali tifel qiegħed fis-snin bikrin tal-primarja u diġà qiegħed f’dan l-istat li lilhom litteralment qatgħalhom qalbhom. Aħna jkollna rapporti ta’ edukaturi li jkunu diġà f’dak l-istadju li qatgħu qalbhom mis-sitwazzjoni. U dawn ikunu qatgħu qalbhom minħabba diversi fatturi. Ma jfissirx li ma jkunux ippruvaw, jiġifieri ħafna drabi jkunu ppruvaw, ikunu għamlu kuntatt u referrals però s-sitwazzjoni ma tkunx qed titjieb. Issa trid tara l-fatturi għalfejn ma tkunx qed titjieb is-sitwazzjoni.   Jekk għandek sitwazzjoni li tmur lil hinn mill-iskola u aħna nafu li l-kontesti ħafna drabi jkunu lil hinn mill-iskola u allura l-frustrazzjoni tat-tfal ma tkunx ġejja mill-kontest skolastiku. Kieku hekk malajr tindirizzaha s-sitwazzjoni. Imma dik ir-rabja u l-frustrazzjoni tkun dovuta għal fatturi oħra.   

Issa se nsemmi fattur ieħor li qiegħed jinkwetana. Il-kelliema ta’ qabli semmiet l-abbuż mid-droga u minn sostanzi oħra li jeżisti fl-etajiet tas-sekondarja. Aħna għandna dawk li ngħidulhom il-learning centres. Waħda mill-ikbar problemi hija s-substance abuse u din qiegħda twassal għal ċirkostanzi diffiċli ħafna. Il-probabilità hi li ħafna mill-istudenti spiċċaw jużaw dawk is-servizzi wara li kellhom problema ta’ abbuż minn droga jew sostanzi oħra. Imma mbagħad għandek ukoll il-fattur tas-saħħa mentali fost iż-żgħażagħ u fost it-tfal. Din ma tantx insemmuha u tajjeb li nibdew nagħmlu enfasi fuqha. Fil-fatt ikollok ċirkostanzi ta’ żgħażagħ li jkunu għaddejjin minn ċerta kura imma għal xi raġuni jew oħra ma jkunux qed jieħdu dik il-kura u allura jibdew jaġixxu b’ċerta mod. Is-servizzi marbuta mas-saħħa mentali kienu hemm u f’ħin minnhom inbidlet daqsxejn id-direzzjoni għax qabel kien hemm il-Young People Unit fi ħdan l-istituzzjonijiet u jidher li dan biddel l-irwol u r-remit tiegħu, anke biex ma jkunx hemm stigma fuq dawn l-istudenti li jmorru f’istituzzjoni li hija separata mill-iskola. Madankollu nemmen li dak is-servizz li kien jingħata f’istituzzjoni li hija stabbilita għandu issa jibda jingħata fl-iskejjel. 

Li jkollok żgħażagħ li qegħdin jimmanifestaw sitwazzjoni ta’ aggressività jew ta’ imġiba li mhijiex aċċettabbli minħabba il-kondizzjoni ta’ saħħa mentali, u li dawn sfortuntament jibqgħu għaddejjin mis-sistema mingħajr ma jkollhom l-għajnuna meħtieġa, hija xi ħaġa inkwetanti u li qed tħalli effett fuqhom. Tajjeb li nsemmu wkoll it-trawma li qed jgħaddu minnha ċerti edukaturi u anke l-istudenti l-oħra fil-klassi, għalkemm nemmen li t-trawma tal-edukaturi hija akbar. Pereżempju għandna edukaturi li qed jgħidulna li huma qed ifittxu options oħra biex jitilqu minn din il-professjoni! Din hija xi ħaġa li qed tiġrilna kważi ta’ kuljum! Min-naħa l-oħra studenti li qegħdin fl-istess klassi ma’ dawn it-tfal qed jispiċċaw trawmatizzati minn din is-sitwazzjoni. Naħseb li dawn irridu nieħdu ħsiebhom daqskemm nieħdu ħsieb tal-kumplament tal-komunità edukattiva.   

Bħalma qalet is-Sinjura Miceli, sfortunatament is-servizzi qegħdin jonqsu b’rata mgħaġġla. Dawn qed jonqsu għal diversi fatturi; l-ewwel ħaġa ċ-ċirkostanzi qegħdin jikbru u l-każijiet fejn għandek bżonn is-sapport qegħdin jiżdiedu. Dik hija xi ħaġa li naħseb ħarġet mill-Kummissarji li tkellmu qabli u rridu nirrikonoxxuha għax huwa fatt. Min-naħa l-oħra s-servizzi mhumiex qegħdin jiżdiedu bl-istess mod. Anzi f’ċerti setturi sfortunatament qegħdin jonqsu. U qegħdin jonqsu minħabba d-diffikultà biex issib personnel disposti li jaħdmu f’dawn it-tip ta’ ċirkostanzi. Fil-fatt mhuwiex faċli li tkun professjonist u tiltaqa’ ma’ sitwazzjonijiet bħal dawn. Ħalli nagħtikom eżempju. 

Fl-iskejjel tal-Istat u anke fi skejjel oħra għandna dawk li jgħidulhom il-prefects of discipline. Illum biex insibu prefect of discipline fl-iskejjel tal-Istat qed inbatu mmens. Fil-fatt fadal biss ħamsa u dan ifisser li lanqas għandna wieħed għal kull kulleġġ! U meta toħroġ sejħa mhu qed japplika ħadd! Issa dan għalfejn? Ikollok persuna li day in day out qiegħda taħdem f’dawn iċ-ċirkostanzi, kemm fil-kuntest ta’ studenti li għandhom dawn id-diffikultajiet u kemm fil-kuntest tal-familji tagħhom, u allura l-probabilità hi li l-burn out tagħhom se tinħass fi ftit snin. Għaldaqstant dak li jkun, jekk daħal f’dawn is-servizzi, il-probabilità hi li jagħmillek ftit snin jaħdem f’dik il-pożizzjoni u mbagħad jitlaq għax jinduna li l-biċċa mhijiex worth it għas-saħħa tiegħu u għas-saħħa tal-familja tiegħu!

Għalhekk iċ-ċirkostanzi qegħdin hemmhekk u huma kumplessi.  Jiena nagħlaq fuq is-sigurtà fl-iskejjel għax din għalina hija xi ħaġa importanti. Meta nitkellmu fuq sigurtà fl-iskejjel mhux qed nitkellmu biss għas-sigurtà tal-membri tagħna li qegħdin nirrappreżentaw imma fuq il-komunità kollha tal-iskola, jiġifieri għal kull min qiegħed hemmhekk, kull tifel u tifla u kull persuna oħra li tinqeda mill-iskola, inkluż il-ġenituri nfushom li ovvjament jiffrekwentaw l-iskejjel minħabba t-tfal. Il-Ministeru tal-Edukazzjoni issa għamel pass importanti ħafna għax beda jagħmel review tal-iskejjel vis-à-vis is-sigurtà tagħhom. Fil-fatt qabbad kumpanija li diġà ltqajna magħha u diġà beda x-xogħol biex issir review tal-iskejjel kollha fejn tidħol sigurtà tal-iskejjel.

IĊ-CHAIRPERSON: Hemm xi baġit allokat li huwa ta’ madwar €280,000 ...  

IS-SUR MARCO BONNICI: Fl-aħħar baġit kien hemm din iċ-ċifra ta’ €280,000 imma kemm aħna u kemm il-Ministeru qed ngħidu li mhux biżżejjed. U qed ngħidu li mhux biżżejjed għax dawn il-fondi jkopru biss għal madwar 10 skejjel tal-Istat meta nafu li għandna ‘l fuq minn 130 skola. Nemmen li l-Ministru tal-Edukazzjoni se jkun qiegħed jaħdem ukoll fuq fondi biex ikun jista’ jsaħħaħ dan is-servizz. L-intenzjoni tagħna kienet - jidher li l-Ministeru qiegħed iħaddanha bl-istess mod bħal meta ħaddanha l-Gvern - li jkollna struttura ċara u serja f’kull skola. Ma nistgħux nibqgħu naċċettaw li tidħol fi skola u la taf fejn għandek tmur, la taf lil min għandek tkellem u prattikament tista’ iddur il-klassijiet kollha qabel ma tmur fl-uffiċċju tas-surmast! Dik is-sitwazzjoni mhijiex aċċettabbli għalina.  

Aħna rridu li jkun hemm element ta’ serjetà bħalma hemm fil-kumplament tal-postijiet tax-xogħol. Jekk tmur l-isptar se ssib is-sigurtà, jekk tmur f’ministeru se ssib is-sigurtà u allura jekk tmur fi skola għandek tara element ta’ sigurtà. Jien inħobb insemmi eżempju li ltqajna miegħu ftit taż-żmien ilu meta morna fi skola partikolari li diġà għandha dan is-servizz ta’ sigurtà. Mhux se nsemmi liema kienet l-iskola għax ma nemminx li hu l-każ imma meta jien, bħala uffiċjal ta’ union – issa nemmen li ma kenux jafuni - dħalt f’din l-iskola, is-security għaddiena minn grilling qabel daħħalna ġewwa. Staqsiena lil min għandna bżonn, talabna l-ID Card u poġġiena nistennew. Jiġifieri rajna ċerta serjetà u dik is-serjretà rriduha fil-kumplament tal-iskejjel għall-benefiċċju ta’ kulħadd; tal-edukaturi u tal-istudenti.

THE CHAIRPERSON: Sur Bonnici, ġieli kkonsidrajtu bħala MUT il-fattur tan-numru ta’ studenti fil-klassi? Wisq probabbli l-problema hi dik ta’ loġistika għaliex għandna numru kbir ta’ tfal u n-numru tal-għalliema hu dak li hu, però ġieli kien hemm xi studji li juru li iktar kemm il-klassi tkun żgħira fin-numru ta’ tfal, aktar ikun faċli għall-għalliema biex iżommu l-kontroll u allura sa ċertu punt jikkontrollaw ukoll l-imġiba aggressiva mill-minuri fil-konfront tal-adulti jew fil-konfront ta’ sħabhom stess?  

IS-SUR MARCO BONNICI: Hekk hu. Aħna għamilna wkoll proposti fuq it-tnaqqis ta’ numru ta’ studenti fil-klassi. U sar ċerta tnaqqis fl-aħħar ftehim li għamilna, kemm kollettiv u kemm settorali. Ovvjament qatt mhu biżżejjed minħabba l-issues ta’ loġistika. Aħna s-sistema ta’ streaming neħħejnieha minn dan il-pajjiż numru ta’ snin ilu, però xorta għadna nagħmlu proċess fejn ċerti studenti jiġu grouped minħabba ċerti għażliet tas-suġġetti li qed jagħmlu u anke minħabba ċerti abilitajiet li jkollhom. Jiġifieri ċertu grouping għadu qed isir fl-iskejjel. Fejn għandek problema ta’ mġiba jew problemi oħra, hemmhekk in-numru għandu jkun żgħir kemm jista’ jkun u n-numru li qed naraw li huwa healthy huwa ta’ inqas minn tmienja. Mela qed ngħidu għalliema ma’ tmien studenti u ħafna drabi jkollok LSE preżenti wkoll. Kellna ċirkostanzi ta’ klassi ta’ ħames studenti u ħames LSEs magħhom tant kemm ikollhom ħteġijiet konċentrati fl-istess klassi. Imma n-numru jaffettwa. 

Li jaffettwa wkoll u din hija xi ħaġa li rridu naħdmu fuqha anke bħala pajjiż huwa l-kobor tal-iskejjel. Il-Gvern kien imbarka f’politika - u jien naqbel magħha – fejn beda jċekken l-iskejjel, però l-fenomenu ta’ studenti barranin dan l-aħħar snin wassal biex dawn l-iskejjel reġgħu bdew jikbru. U għandna sitwazzjoni fejn l-iskejjel issa qabżu ‘l fuq minn 1,000 student, li mhu san għal ħadd, lanqas għall-amministrazzjoni tal-iskola, li tistgħu timmaġinaw kemm huwa diffiċli biex tindirizza dak in-numru ta’ studenti. Jien nemmen fis-servizz personalizzat u nemmen li l-amministrazzjoni għandha tkun taf kull tifel u tifla li għandha fl-iskola tagħha. B’1,000 student din ma tistax tagħmilha. Naħseb li għandna nerġgħu nibdew inħarsu lejn il-loġistika u lejn il-mudell tal-iskejjel kif kien maħsub, jiġifieri li on average kull skola jkollha bejn 400 u 600 tifel u tifla. Naħseb li dak in-numru għandna nerġgħu nibdew inħarsu lejh u nippruvaw kemm jista’ jkun inżommuh għall-ġid ta’ kulħadd; għall-ġid tal-istudenti u għall-ġid tal-edukaturi u għall-ġid tal-amministrazzjoni tal-iskola li ssibha diffiċli ħafna biex tikkontrolla dawk iċ-ċirkostanzi.

IĊ-CHAIRPERSON: Xi ħaġa oħra li semmejnieha maż-żewġ Kummissarji li tkellmu qablek hi li ħafna drabi qed naraw li tkun il-mara l-aktar vittma ta’ aggressjoni. Issa l-fatt li l-maġġoranza tal-għalliema huma nisa ... Mir-riċerka li għamiltu tista’ tikkonferma jekk il-maġġoranza ta’ dawk li qed isofru xi tip ta’ aggressjoni jew vjolenza verbali, u li tista’ tkun anke ta’ natura sesswali, huma fil-fatt nisa? 

IS-SUR MARCO BONNICI: Ovvjament il-predominanza femminili fil-professjoni se twassal biex tagħmel x’tagħmel, b’mod awtomatiku se jkollok maġġoranza ta’ nisa. Però in any case, jekk tħares lejn il-learning support educators jew lejn il-kindergarten educators, se tara li għandek maġġoranza assoluta li huma nisa. Biex tara kindergarten educator raġel hija rarità llum il-ġurnata. L-istess l-għalliema tal-primarja. Ovvjament fis-sekondarja għandek daqsxejn aktar irġiel, però xorta l-maġġoranza huma nisa. Allura ċ-ċans hu li se jkunu huma bħala vittmi. Però nemmen ukoll li jista’ jkun fattur ta’ kif ċerti studenti jħarsu wkoll lejn in-nisa bħala sostitut għal ommhom. Fl-assenza tal-ġenituri huwa l-edukatur, l-LSE jew inkella l-KG li se jkun qiegħed jieħu r-responsabbiltà tal-istudent. Ovvjament il-probabilità hi li l-aġir li jkun qiegħed jagħmel dak it-tifel fil-konfront tal-ġenituri tiegħu se jimmanifestah ukoll mal-immediate carer tiegħu, li fil-kontest tal-iskola huwa l-għalliem, l-LSE jew il-KG. Dan huwa fattur determinanti.

ONOR. KARL GOUDER: Ikollkom każi ta’ abbuż fuq għalliema rġiel?  

IS-SUR MARCO BONNICI: Ħalli ngħidlek kif iseħħ każ hekk. Ħafna drabi, meta jinqala’ xi ħaġa fl-iskejjel jibagħtu għall-għalliema rġiel biex jipprovaw jikkontrollaw is-sitwazzjoni u hemmhekk l-għalliema rġiel ikunu l-ewwel li jlaqqtuha! Dik hi r-raġuni. Fil-fatt wieħed mill-każijiet li kellna dan l-aħħar hekk kien.  

IĊ-CHAIRPERSON: Semmejt il-bżonn ta’ aktar servizzi u semmejt il-Young People’s Unit li kien hemm qabel u li bħal donnu issa m’għadux isir fl-iskejjel minħabba labelling, eċċ. Dak is-servizz imma qiegħed jingħata mill-isptar hux hekk?   

IS-SUR MARCO BONNICI: Id-drive kienet tajba għax biex ma tagħtix label lill-istudenti, ovvjament ma tagħtihomx kontest ta’ sptar. Imma s-servizzi meħtieġa fl-iskejjel issa kibru. U fejn issa għandek unit li qiegħed jindirizza numru ta’ studenti li qegħdin imorru l-iskola, mela dak is-servizz trid tibda tagħtih fl-iskejjel. Dak ifisser li l-personnel irid ikun ħafna ikbar minn dak li kellek qabel. Meta inti waqqaft servizz, awtomatikament trid tibdlu b’xi ħaġa oħra.  

IĊ-CHAIRPERSON: Jiġifieri qegħdin tissuġerixxu li apparti l-kwestjoni ta’ sigurtà jkun hemm dawn is-servizzi għal tfal bi problemi ta’ saħħa mentali jew bi problemi ta’ droga?

IS-SUR MARCO BONNICI: U rridu nibdew nirrikonoxxuhom ukoll. Irridu nibdew nirrikonoxxu li hemm sitwazzjoni u li rridu naġixxu fuqha. Din hija xi ħaġa li ma tantx tissemma anke fil-kontest skolastiku, jiġifieri x’aktarx jekk tmur tistaqsi lill-iskejjel, il-probabilità hi li se jgħidulek li m’għandhomx każijiet. Imma m’għandhomx każijiet għax mhumiex identifikati mentri fir-realtà jeżistu! 

IĊ-CHAIRPERSON: Sur Bonnici, nirringrazzjak tal-kontribut tiegħek. B’hekk naslu fit-tmiem ta’ din il-laqgħa tassew interessanti. Nixtieq nirringrazzja ħafna lill-mistiedna kollha li qasmu magħna l-esperjenzi u l-expertise tagħhom dwar dan is-suġġett.  Nirringrazzja wkoll lill-Membri preżenti. Naġġornaw u nikkonkludu l-laqgħa hawnhekk. Nirringrazzjakom. 

